
Shri Jayatirtha Stuti

શ્રીજયતીર્થસ્તુતિઃ

ધાટી શ્રીજયતીર્થ-વર્ય-વચસાં ચીટીભવત્-સ્વર્ધુની
પાટીરાનિલ-ફુલ્લ-મલ્લિ-સુમનો-વાટી-લસદ્-વાસના ।

પેટી યુક્ત-મણિ-શ્રિયાં સુમતિભિઃ કોટીરકૈઃ  શ્લાઘિતા
સા ટીકા-નિચયાત્મિકા મમ ચિરાદાટીકતાં માનસે॥ ૧॥

ટીકાકૃજ્જયવર્ય સંસદિ ભવત્યેકાન્તતો રાજતિ
પ્રાકામ્યં દધતે પલાયન-વિધૌ સ્તોકાન્ય-શઙ્કા દ્વિષઃ ।

લોકાન્ધીકરણ-ક્ષમસ્ય તમસઃ સા કાલ-સીમા યદા
પાકારાતિ-દિશિ પ્રરોહતિ ન ચેદ્ રાકા-નિશા-કામુકઃ॥ ૨॥

છાયા-સંશ્રયણેન યચ્ચરણયોરાયામિ-સાંસારિકા-
પાયાનલ્પતમાતપ-વ્યતિકર-વ્યાયામ-વિક્ષોભિતાઃ ।

આયાન્તિ પ્રકટાં મુદં બુધ-જના હેયાનિ ધિક્કૃત્ય નઃ
પાયાચ્છ્રીજયરાડ્  દૃશા સરસ-નિર્માયાનુકમ્પાર્દ્રયા॥ ૩॥

શ્રીવાય્વંશ-સુવંશ-મૌક્તિકમણેઃ સેવા-વિનમ્ર-ક્ષમા-
દેવાજ્ઞાન-તમો-વિમોચન-કલા-જૈવાતૃક-શ્રી-નિધેઃ ।

શૈવાદ્વૈત-મતાટવી-કવલના-દાવાગ્નિ-લીલા-જુષઃ
કો વાદી પુરતો જયીશ્વર ભવેત્ તે વાદ-કોલાહલે॥ ૪॥

નીહાર-ચ્છવિ-બિમ્બ-નિર્ગત-કર-વ્યૂહાપ્લુતેન્દૂપલા-
નાહાર્ય-સ્રુત-નૂતનામૃત-પરીવાહાલિ-વાણી-મુચઃ ।

ઊહાગોચર-ગર્વ-પણ્ડિત-પયો-વાહાનિલ-શ્રી-જુષો
માહાત્મ્યં જયતીર્થ વર્ય ભવતો વ્યાહારમત્યેતિ નઃ॥ ૫॥

મન્દારુ-ક્ષિતિ-પાલ-મૌલિ-વિલસન્મન્દાર-પુષ્પાવલી-
મન્દાન્ય-પ્રસરન્મરન્દ-કણિકા-વૃન્દાર્દ્ર-પાદામ્બુજઃ ।

કુન્દાભામલ-કીર્તિરાર્ત  -જનતા-વૃન્દારકાનોકહઃ
સ્વં દાસં જયતીર્થ-રાટ્ સ્વ-કરુણા-સન્દાનિતં માં ક્રિયાત્॥ ૬॥

શ્રી-દારાઙ્ઘ્રિ -નતઃ પ્રતીપ-સુમનો-વાદાહવાટોપ-નિ-
ર્ભેદાતન્દ્ર-મતિઃ સમસ્ત-વિબુધામોદાવલી-દાયકઃ ।

ગોદાવર્યદયત્-તરઙ્ગ -નિકર-હ્રી -દાયિ-ગમ્ભીર-ગીઃ
પાદાબ્જ-પ્રણતે જયી કલયતુ સ્વે દાસ-વર્ગેઽપિ મામ્॥ ૭॥

વિદ્યા-વારિજ-ષણ્ડ-ચણ્ડ-કિરણો વિદ્યા-મદ-ક્ષોદયદ્-
વાદ્યાલી-કદલી-ભિદામર-કરી હૃદ્યાત્મ-કીર્તિ  -ક્રમઃ ।

પદ્યા ભોધ-તતેર્વિનમ્ર  -સુર-રાડુદ્યાન-ભૂમી-રુહો
દદ્યાચ્છ્રીજયતીર્થ -રાડ્ ધિયમુતાવદ્યાનિ ભિદ્યાન્મમ॥ ૮॥

આભાસત્વમિયાય તાર્કિક  -મતં પ્રાભાકર-પ્રક્રિયા
શોભાં નૈવ બભાર દૂર-નિહિતા વૈભાષિકાદ્યુક્તયઃ ।

હ્રીભારેણ  નતાશ્ચ સઙ્કર-મુખાઃ ક્ષોભાકરો ભાસ્કરઃ
શ્રી-ભાષ્યં જય-યોગિનિ પ્રવદતિ સ્વાભાવિકોદ્યન્મતૌ॥ ૯॥

બન્ધાનઃ સરસાર્થ-શબ્દ-વિલસદ્-બન્ધાકરાણાં ગિરાં
ઇન્ધાનોઽર્ક-વિભા-પરિભવ-ઝરી-સન્ધાયિના તેજસા ।

રુન્ધાનો યશસા દિશઃ કવિ-શિરઃ-સન્ધાર્યમાણેન મે
સન્ધાનં સ જયી પ્રસિદ્ધ-હરિ-સમ્બન્ધાગમસ્ય ક્રિયાત્॥ ૧૦॥

સખ્યાવદ્-ગણ-ગીયમાન-ચરિતઃ સાઙ્ખ્યાક્ષપાદાદિ-નિઃ-
સઙ્ખ્યાસત્-સમયિ-પ્રભેદ-પટિમ-પ્રખ્યાત-વિખ્યાતિ-ગઃ ।

મુખ્યાવાસ-ગૃહં ક્ષમા-દમ-દયા-મુખ્યામલ-શ્રી-ધુરાં
વ્યાખ્યાને કલયેદ્ રતિં  જયવરાભિખ્યા-ધરોમદ્-ગુરુઃ॥ ૧૧॥

આસીનો મરુદંશ-દાસ-સુમનો-નાસીર-દેશે ક્ષણાદ્
દાસીભૂત-વિપક્ષ-વાદિ-વિસરઃ શાસી સમસ્તૈનસામ્ ।

વાસી હૃત્સુ સતાં કલા-નિવહ-વિન્યાસી મમાનારતં
શ્રી-સીતા-રમણાર્ચકઃ સ જયરાડાસીદતાં માનસે॥ ૧૨॥

પક્ષીશાસન-પાદ-પૂજન-રતઃ કક્ષીકૃતોદ્યદ્-દયો
લક્ષ્મીકૃત્ય સભા-તલે રટદસત્-પક્ષીશ્વરાનક્ષિપત્ ।

અક્ષીણં-પ્રતિભા-ભરો વિધિ-સરોજાક્ષી-વિહારાકરો
લક્ષ્મીં  નઃ કલયેજ્જયી સુચિરમધ્યક્ષીકૃતાધોક્ષજામ્॥ ૧૩॥

યેનાગાહિ સમસ્ત-શાસ્ત્ર-પૃતના-રત્નાકરો લીલયા

યેનાખણ્ડિ કુવાદિ-સર્વ-સુભટ-સ્તોમો વચઃ-સાયકૈઃ ।
યેનાસ્થાપિ ચ મધ્વ-શાસ્ત્ર-વિજય-સ્તમ્ભો ધરા-મણ્ડલે

તં સેવે જયતીર્થ-વીરમનિશં મધ્વાખ્ય-રાજાદૃતમ્॥ ૧૪॥
યદીય-વાક્-તરઙ્ગાણાં  વિપ્લુષો વિદુષાં ગિરઃ ।
જયતિ શ્રીધરાવાસો જયતીર્થ-સુધાકરઃ॥ ૧૫॥
સત્યપ્રિય-યતિ-પ્રોક્તં શ્રી-જયાર્ય-સ્તવં શુભમ્ ।
પઠન્ સભાસુ વિજયી લોકે ખ્યાતિં  ગમિષ્યતિ॥ ૧૬॥
॥ ઇતિ શ્રીસત્યપ્રિયતીર્થવિરચિતા શ્રીજયતીર્થસ્તુતિઃ સમાપ્તા॥

